
1. Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության 2025 թվականի հունիսի 20-ի ««Արևային էներգետիկայի զարգացման» փակ բաժնետիրական ընկերություն հիմնադրելու մասին» N 803-Ա որոշման (այսուհետ՝ Որոշում) 5-րդ կետի 1-ին ենթակետով սահմանվել է, որ ՀՀ էկոնոմիկայի նախարարը Որոշումն ուժի մեջ մտնելուց հետո հաստատում է բաժնետոմսերի տեղաբաշխման արդյունքները և ընկերության կանոնադրությունը, ընտրում է ընկերության տնօրենների խորհրդի (սահմանված լինելու դեպքում) և վերստուգող հանձնաժողովի (վերստուգողի) անդամներին, ինչպես նաև ձևավորում է ընկերության գործադիր մարմինը։
Միաժամանակ, «Բաժնետիրական ընկերությունների մասին» ՀՀ օրենքի (այսուհետ՝ Օրենք) համաձայն՝
· Ընկերության վերստուգող հանձնաժողովի անդամների (վերստուգողի) ընտրությունը և նրանց լիազորությունների վաղաժամկետ դադարեցումը վերապահված է ժողովի իրավասությանը (հոդված 67, մաս 1, կետ 11)
· Խորհրդի իրավասությունների շրջանակում է ժողովին վերստուգողի վարձատրության և ծախսերի փոխհատուցման կարգի և պայմանների վերաբերյալ առաջարկությունների նախապատրաստումը (հոդված 84, մաս 1, կետ 11),
· Ընկերության ֆինանսատնտեսական գործունեության վերահսկման նպատակով փակ բաժնետիրական ընկերությունում կարող է ընտրվել վերստուգող հանձնաժողով (վերստուգող) (հոդված 91, մաս 1)։
Օրենքի վերոնշյալ դրույթները համապատասխանաբար արտացոլված են «Արևային էներգետիկայի զարգացման» ՓԲ ընկերության (այսուհետ՝ Ընկերություն) կանոնադրության 8-րդ գլխի 12-րդ կետի 11-րդ ենթակետում և 9-րդ գլխի 9-րդ կետի 7-րդ ենթակետում, սակայն Կանոնադրությունը վերստուգողի գործունեության վերաբերյալ այլ կարգավորումներ չի պարունակում։ Միևնույն ժամանակ, Օրենքի հոդված 91-ի 1-ին մասը սահմանում է վերստուգողի ընտրության ոչ պարտադիր, այլ հայեցողական բնույթ։
Ընկերության կանոնադրության 11-րդ գլխի 1-ին կետի համաձայն՝ Ընկերության ֆինանսատնտեսական գործունեության ստուգման նպատակով յուրաքանչյուր տարի ներգրավվում է օրենքով սահմանված կարգով աուդիտորական ծառայություններ իրականացնելու իրավունք ունեցող անկախ աուդիտորական կազմակերպություն կամ ֆիզիկական անձ։
Ընկերության գործունեության նախնական փուլում ակնհայտ է, որ արտաքին աուդիտի ամենամյա պարտադիր իրականացման պայմաններում վերստուգողի հաստիքի նախատեսումը նպատակահարմար չէ։
2. Կարգավորման հարաբերությունների ներկա վիճակը և առկա խնդիրները
Օրենքի 12-րդ գլուխը` «Ընկերության ֆինանսատնտեսական գործունեության վերահսկումը»,  փակ բաժնետիրական ընկերություններին հնարավորություն է տալիս ընտրել վերստուգող (վերստուգող հանձնաժողով) և (կամ) ներգրավել աուդիտ իրականացնող անձ։
Օրենքի համապատասխան դրույթների համեմատական վերլուծությունից բխում է, որ վերստուգողի և աուդիտորի հիմնական տարբերություններն հետևյալն են՝
· վերստուգողը հանդիսանում է Ընկերության աշխատակից և գործում է մշտական հիմունքներով,
· վերստուգողն իրականացնում է ոչ միայն ֆինանսատնտեսական, այլև գործառնական վերահսկողություն,
· վերստուգողի գործունեությունը պարտադիր չէ, որ համապատասխանի «Աուդիտորական գործունեության մասին» ՀՀ օրենքով սահմանված պահանջներին,
· գործունեությունն իրականացնում է ժողովի կողմից հաստատված կանոնակարգով, այլ ոչ թե աուդիտորական օրենսդրության շրջանակում։
Վերոգրյալից բխում է, որ վերստուգողի հաստիքի նախատեսումը Ընկերության համար կստեղծի լրացուցիչ ֆինանսական բեռ՝ չապահովելով համարժեք գործնական առավելություն, քանի որ Ընկերության գործունեությունը չի ենթադրում ֆինանսական բարդ հոսքերի կառավարում, իսկ ֆինանսատնտեսական գործունեության վերահսկումն արդեն իսկ իրականացվում է տարեկան արտաքին աուդիտի միջոցով։
3. ՀՀ կառավարության որոշման նախագծի մշակման գործընթացում ներգրավված ինստիտուտները և անձինք
ՀՀ կառավարության որոշման նախագիծը մշակվել է ՀՀ էկոնոմիկայի նախարարության կողմից:
4. Կարգավորման նպատակը և ակնկալվող արդյունքը
Նախագծի նպատակն է Որոշման 5-րդ կետի 1-ին ենթակետից հանել վերստուգող հանձնաժողովի (վերստուգողի) անդամների ընտրության վերաբերյալ դրույթը՝ հաշվի առնելով դրա նախատեսմամբ պայմանավորված հավելյալ ֆինանսական բեռը և պետական միջոցների ու պետական սեփականության արդյունավետ կառավարման ապահովման անհրաժեշտությունը։
Վերստուգողի հաստիքի նախատեսումը տվյալ պայմաններում կարող է հակասել արդյունավետության սկզբունքին, մինչդեռ առաջարկվող փոփոխությունը կնպաստի կառավարման օպտիմալացմանը և ռեսուրսների առավել նպատակային օգտագործմանը։
5․ ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին
ՀՀ կառավարության որոշման նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի փոփոխություն չի նախատեսվում:
6․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի ընդունումը բխում է ՀՀ կառավարության 2021-2026թթ․ ծրագրի 
3․4-րդ կետից և ուղղված է էներգետիկ անկախության ու անվտանգության մակարդակի բարձրացմանը, սպառողներին էլեկտրաէներգիայի հուսալի ու որակյալ մատակարարման ապահովմանը։

